
Shri Brahmastra Bagalamukhi KavachaM

શ્રીબ્રહ્માસ્ત્રબગલામુખીકવચમ્

શ્રી ગણેશાય નમઃ । શ્રી બગલાયૈ નમઃ ।
અથ બ્રહ્માસ્ત્રબગલાકવચમ્ ।
શ્રીબ્રહ્મોવાચ ।
વિશ્વેશ દક્ષિણામૂર્તે નિગમાગમવિત્ પ્રભો ।
મહ્યં પુરા ત્વયા દત્તા વિદ્યા બ્રહ્માસ્ત્રસંજ્ઞિતા॥ ૧॥
તસ્ય મે કવચં બ્રૂહિ યેનાહં સિદ્ધિમાપ્નુયામ્॥
ભવામિ વજ્રકવચં બ્રહ્માસ્ત્રન્યાસમાત્રતઃ॥ ૨॥
શ્રીદક્ષિણામૂર્તિરુવાચ   ।
શ‍ૃણુ બ્રહ્મન્ પરં ગુહ્ય બ્રહ્માસ્ત્રકવચં શુભમ્ ।
યસ્યોચ્ચારણમાત્રેણ ભવેદ્ વૈ સૂર્યસન્નિભઃ॥ ૩॥
સુદર્શનં મયા દત્તં કૃપયા વિષ્ણવે તથા ।
તદ્વત્ બ્રહ્માસ્ત્રવિદ્યાયાઃ કવચં કવયામ્યહમ્॥ ૪॥
અષ્ટાવિંશત્યસ્ત્રહેતુમાદ્યં   બ્રહ્માસ્ત્રમુત્તમમ્ ।
સર્વતેજોમયં સર્વં સામર્થ્યં વિગ્રહં પરમ્॥ ૫॥
સર્વશત્રુક્ષયકરં સર્વદારિદ્ર્યનાશનમ્ ।
સર્વાપચ્છૈલરાશીનામસ્ત્રકં કુલિશોપમમ્ ॥ ૬॥
ન તસ્ય શત્રવશ્ચાપિ ભયં ચૌર્યભયં જરા ।
નરા નાર્યશ્ચ રાજેન્દ્ર ખગા વ્યાઘ્રાદયોઽપિ ચ॥ ૭॥
તં દૃષ્ટ્વા વશમાયાન્તિ કિમન્યત્ સાધવો જનાઃ ।
યસ્ય દેહે ન્યસેદ્ ધીમાન્ કવચં બગલામયમ્॥ ૮॥
સ એવ પુરુષો લોકે કેવલઃ શઙ્કરોપમઃ ।
ન દેયં પરશિષ્યાય શઠાય પિશુનાય ચ॥ ૯॥

દાતવ્યં ભક્તિયુક્તાય ગુરુદાસાય ધીમતે ।
કવચસ્ય ઋષિઃ શ્રીમાન્ દક્ષિણામૂર્તિરેવ   ચ॥ ૧૦॥
અસ્યાનુષ્ટપ્ છન્દઃ સ્યાત્ શ્રીબગલા ચાસ્ય દેવતા ।
બીજં શ્રીવહ્નિજાયા ચ શક્તિઃ શ્રીબગલામુખી॥ ૧૧॥
કીલકં વિનિયોગશ્ચ સ્વકાર્યે સર્વસાધકે ।
અથ ધ્યાનમ્ ।
શુદ્ધસ્વર્ણનિભાં રામાં પીતેન્દુખણ્ડશેખરામ્ ।
પીતગન્ધાનુલિપ્તાઙ્ગીં   પીતરત્નવિભૂષણામ્॥ ૧॥
પીનોન્નતકુચાં સ્નિગ્ધાં પીતલાઙ્ગીં   સુપેશલામ્ ।
ત્રિલોચનાં ચતુર્હસ્તાં ગમ્ભીરાં મદવિહ્વલામ્॥ ૨॥
વજ્રારિરસનાપાશમુદ્ગરં દધતીં  કરૈઃ ।
મહાવ્યાઘ્રાસનાં દેવીં  સર્વદેવનમસ્કૃતામ્॥ ૩॥
પ્રસન્નાં સુસ્મિતાં ક્લિન્નાં સુપીતાં પ્રમદોત્તમામ્ ।
સુભક્તદુઃખહરણે દયાર્દ્રાં દીનવત્સલામ્॥ ૪॥
એવં ધ્યાત્વા પરેશાનિ બગલાકવચં સ્મરેત્ ।
અથ રક્ષાકવચમ્ ।
બગલા મે શિરઃ પાતુઃ લલાટં બ્રહ્મસંસ્તુતા ।
બગલા મે ભ્રુવૌ નિત્યં કર્ણયોઃ ક્લેશહારિણી॥ ૧॥
ત્રિનેત્રા ચક્ષુષી પાતુ સ્તમ્ભિની ગણ્ડયોસ્તથા ।
મોહિની નાસિકાં પાતુ શ્રીદેવી બગલામુખી॥ ૨॥
ઓષ્ઠયોર્દુર્ધરા પાતુ સર્વદન્તેષુ ચઞ્ચલા ।
સિદ્ધાન્નપૂર્ણા જિહ્વાયાં જિહ્વાગ્રે શારદામ્બિકે ॥ ૩॥
અકલ્મષા મુખે પાતુ ચિબુકે બગલામુખી ।
ધીરા મે કણ્ઠદેશે તુ કણ્ઠાગ્રે કાલકર્ષિણી  ॥ ૪॥
શુદ્ધસ્વર્ણનિભા પાતુ કણ્ઠમધ્યે તથાઽમ્બિકા ।
કણ્ઠમૂલે મહાભોગા સ્કન્ધૌ શત્રુવિનાશિની॥ ૫॥
ભુજૌ મે પાતુ સતતં બગલા સુસ્મિતા પરા ।
બગલા મે સદા પાતુ કૂર્પરે કમલોદ્ભવા॥ ૬॥

બગલાઽમ્બા પ્રકોષ્ઠૌ તુ મણિબન્ધે મહાબલા ।
બગલાશ્રીર્હસ્તયોશ્ચ કુરુકુલ્લા કરાઙ્ગુલિમ્ ॥ ૭॥
નખેષુ વજ્રહસ્તા ચ હૃદયે બ્રહ્મવાદિની ।
સ્તનૌ મે મન્દગમના કુક્ષયોર્યોગિની તથા॥ ૮॥
ઉદરં બગલા માતા નાભિં  બ્રહ્માસ્ત્રદેવતા ।
પુષ્ટિં  મુદ્ગરહસ્તા ચ પાતુ નો દેવવન્દિતા॥ ૯॥
પાર્શ્વયોર્હનુમદ્વન્દ્યા પશુપાશવિમોચિની ।
કરૌ રામપ્રિયા પાતુ ઊરુયુગ્મં મહેશ્વરી॥ ૧૦॥
ભગમાલા તુ ગુહ્યં મે લિઙ્ગં  કામેશ્વરી તથા ।
લિઙ્ગમૂલે  મહાક્લિન્ના વૃષણૌ પાતુ દૂતિકા॥ ૧૧॥
બગલા જાનુની પાતુ જાનુયુગ્મં ચ નિત્યશઃ ।
જઙ્ઘે  પાતુ જગદ્ધાત્રી ગુલ્ફૌ રાવણપૂજિતા॥ ૧૨॥
ચરણૌ દુર્જયા પાતુ પીતામ્બા ચરણાઙ્ગુલીઃ  ।
પાદપૃષ્ઠં પદ્મહસ્તા પાદાધશ્ચક્રધારિણી॥ ૧૩॥
સર્વાઙ્ગં  બગલા દેવી પાતુ શ્રીબગલામુખી ।
બ્રાહ્મી મે પૂર્વતઃ પાતુ માહેશી વહ્નિભાગતઃ॥ ૧૪॥
કૌમારી દક્ષિણે પાતુ વૈષ્ણવી સ્વર્ગમાર્ગતઃ ।
ઊર્ધ્વં પાશધરા પાતુ શત્રુજિહ્વાધરા હ્યધઃ॥ ૧૫॥
રણે રાજકુલે વાદે મહાયોગે મહાભયે ।
બગલા ભૈરવી પાતુ નિત્યં ક્લીઙ્કારરૂપિણી॥ ૧૬॥
ફલશ્રુતિઃ ।
ઇત્યેવં વજ્રકવચં મહાબ્રહ્માસ્ત્રસંજ્ઞકમ્ ।
ત્રિસન્ધ્યં યઃ પઠેદ્ ધીમાન્ સર્વૈશ્વર્યમવાપ્નુયાત્॥ ૧॥
ન તસ્ય શત્રવઃ કેઽપિ સખાયઃ સર્વ એવ ચ ।
બલેનાકૃષ્ય શત્રું સ્યાત્ સોઽપિ મિત્રત્વમાપ્નુયાત્॥ ૨॥
શત્રુત્વે મરુતા તુલ્યો ધનેન ધનદોપમઃ ।
રૂપેણ કામતુલ્યઃ સ્યાદ્ આયુષા શૂલધૃક્સમઃ॥ ૩॥

સનકાદિસમો ધૈર્યે શ્રિયા વિષ્ણુસમો ભવેત્ ।
તત્તુલ્યો વિદ્યયા બ્રહ્મન્ યો જપેત્ કવચં નરઃ॥ ૪॥
નારી વાપિ પ્રયત્નેન વાઞ્છિતાર્થમવાપ્નુયાત્ ।
દ્વિતીયા સૂર્યવારેણ યદા ભવતિ પદ્મભૂઃ॥ ૫॥
તસ્યાં જાતં શતાવૃત્યા શીઘ્રં પ્રત્યક્ષમાપ્નુયાત્ ।
યાતા તુરીયં સન્ધ્યાયાં ભૂશય્યાયાં પ્રયત્નતઃ॥ ૬॥
સર્વાન્ શત્રૂન્ ક્ષયં કૃત્વા  વિજયં પ્રાપ્નુયાન્ નરઃ ।
દારિદ્ર્યાન્ મુચ્યતે ચાઽઽશુ સ્થિરા લક્ષ્મીર્ભવેદ્ ગૃહે॥ ૭॥
સર્વાન્ કામાનવાપ્નોતિ સવિષો નિર્વિષો   ભવેત્ ।
ઋણં નિર્મોચનં સ્યાદ્ વૈ સહસ્રાવર્તનાદ્ વિધે॥ ૮॥
ભૂતપ્રેતપિશાચાદિપીડા તસ્ય ન જાયતે ।
દ્યુમણિર્ભ્રાજતે યદ્વત્ તદ્વત્ સ્યાચ્છ્રીપ્રભાવતઃ ॥ ૯॥
સ્થિરાભયા ભવેત્ તસ્ય યઃ સ્મરેદ્ બગલામુખીમ્ ।
જયદં બોધનં કામમમુકં દેહિ મે શિવે॥ ૧૦॥
જપસ્યાન્તે સ્મરેદ્ યો વૈ સોઽભીષ્ટફલમાપ્નુયાત્ ।
ઇદં કવચમજ્ઞાત્વા યો જપેદ્ બગલામુખીમ્॥ ૧૧॥
ન સ સિદ્ધિમવાપ્નોતિ સાક્ષાદ્ વૈ લોકપૂજિતઃ ।
તસ્માત્ સર્વપ્રયત્નેન કવચં બ્રહ્મતેજસમ્॥ ૧૨॥
નિત્યં પદામ્બુજધ્યાનાન્ મહેશાનસમો ભવેત્ ।
ઇતિ શ્રીદક્ષિણામૂર્તિસંહિતાયાં   બ્રહ્માસ્ત્રબગલામુખીકવચં
સમાપ્તમ્ ।

